
HEADLINES  ( EVENING ) 

 

1. Tun thla laihawla HPC-D (LF) “Lalhmingthang’s Faction” te rawn haw dan 

tur ngaihtuahin Home Minister Pu K. Sapdanga hova meeting a ni. 

   

 

2.   Tiger Census Phase I Murlen National Park-a zawhfel takah sakei an awm lo a 

hriat a ni. 

 

3.  Vawiin khan Keralam, Assam leh Puducherry Assembly inthlan tluang taka 

neih a ni 

 

 

4.  Prime Minister Narendra Modia chuan mipui aiawh roreltu thlannaah 

hmeichhiate tana chanvo hauhsak chu tun huna thil paiwmawh tak anih thu a 

sawi 

  

<><><> 

HOME MINISTER MEETING 

 

Home Minister Pu K. Sapdanga hovin a pisa-ah HPC-D (LF) 

“Lalhmingthang’s Faction” te rawn haw dan tur ngaihtuahho a ni a,  

Ruahman lawk dan chuan tun thla ni 14 hian Sakawrdaiah Mizoram sawrkar 

leh HPC-D (LF) te hian inremna thuthlung “Memorandum of Settlement” an ziak 

ang a, a tuk ni 15 ah Mizoram sawrkarin an awm lailawkna tur a ruahmanah an 

insawn ang. Ni 30-ah CTI-Sesawngah silai tungin an ralthuamte an surrender bawk 

ang. 

 

Vawiin meeting hian HPC-D (LF) te’n silai an tun dan tur leh hemi in a 

kaihhnawih ruahmanna chi hrang hrang sawiho a ni a, he hunah hian DGP, Home 

Secretary bakah PHQ, GAD, Law & Judicial, Finance, DIPR, Aizawl bawrhsap 

bakah Home department leh PHQ hotute an tel a, Sakawrdai SDO (Civil) a tel bawk 

a ni. 

 

<><><> 

UNION MINISTER 

 

Mizoram tlawha lo zin, Union Minister of State for Jal Shakti, Department of 

Water Resources, River Development and Ganga Rejuvenation - Raj Bhushan 

Choudhary chu Irrigation and Water Resources Department Minister Pu PC 

Vanlalruatan a thlenna Lok Bhavan ah a kawm a, Mizoram tana thil pawimawh tak 

takte leh mamawhte a lo thlen a ni. 

 



Pu PC Vanlalruata chuan Mizoram in ruahtui dawngtha viau mah se a dah 

khawlnate a neih that loh avang leh tlangram chhengchhe tak a nih avanga tuia 

harsatna an tawh dante a sawifiah a, tui dah khawlna tha zawk, tuikhuahte hmanga 

irrigation project an neih theihna tura hma lakpui turin Union Minister hi a ngen a ni. 

 

Mizoramin leihnuai tui verh chhuah a hlawkpui zia sawiin, he project hi tih 

tawp tumna a awmnia sawi chu chhunzawm leh a nih theihna turin a ngen bawk a ni.  

 

Hei bakah hian cheng vbc 275 hu Mat Valley Integrated Project, Irrigation 

and Water Resources Departmentin DPR a siam, Bramaputra Board a thawn tawh 

chu enzui sak a a rangthei ang ber sanction turin a ngen bawk a. Solar pump leh PM 

KUSUM hmanga tlangram tui pekna rate hniam bik te pawh tih san turin a thlen 

bawk. 

 

Pu Vanlalruata chuan Mizoram leh tlangram dangte nena hman tangkai tur 

National Hill Water Security Mission-din a tlangramte tuia harsatna sut kian dan tur 

ngaihtuah sak turin Union Minister hi a ngen bawk a, Union Minister pawh hian  

Delhi-ah Secretary-te lo sawipui a tum thu in a chhang a, hun remchangah Mizoram 

lama a enkawltu Department te nen chiangkuang zawk sawihona hun ruahman a tum 

thu a lo hrilh bawk a ni. 

 

<><><> 

WEATHER 

Indian Metereological Department Director Pu Sudheer Kumar Dwivedi 

chuan vawiin leh naktukah hian Mizoram hmun thenkhatah ruah, thli leh tek thawk 

tura hmuhlawk a nih avangin mipuite chu ruah laka tawm hul nan thingkung hnuai 

leh hmun derthawngah te awm lo turin a chah. 

Akashvani Aizawl News zawhna chhangin IMD Aizawl Director chuan 

Metereological Centre, Aizawl-a an radar atanga a lan danin, vawiin hian 

Khawzawl-ah ruah millimetre 0.5 a sur a, Mizoram District tinah darkar 1-a 

kilometre 25 a chakin thli a tleh bawk a ti a,  Mamit, Kolasib, Aizawl, Lunglei, 

Lawngtlai leh Siaha District-ah te chuan ruah tam lutuk lo a sur theih thu leh tek tla 

a ken tel leh hmel thu a sawi a, hmun thenkhatah chuan darkar 1-a kilometre 30 

atanga 40 a chaka thli tleh turin a hmulawk bawk a ni.  

Naktuk lamah pawh Mamit, Kolasib, Aizawl, leh Saitual District-ah te chuan 

ruah tam vak lo sur turin leh thli, tek leh khawpui bakah darkar 1-a kilometre 30 

atanga 40 a chaka thli tleh turin an hmulawk bawk a. Ruah, tek leh thli thawh lai 

hian mipuite chu thingkung hnuai bakah ruah laka chhe mai thei In leh hmun 

derthawngah te awm lo turin an chah a ni. 

<><><> 

TIGER CENSUS 

 

Ramchhunga Sakei awm zat chiang taka hriat a nih theihna turin National 

Tiger Conservation Authority (NTCA) in India ram chhunga National Park, 

Sanctuary leh Tiger Reserve-ah te Tiger Census kalpui tura a tih chu tun dinhmunah 

Phase - I (Sampling) zawhfel a ni tawh. 



Tiger Census hi Khawzawl Wildlife Division hnuaia awm Murlen National 

Park-ah pawh kalpui a ni a, heimi chungchanga kan corr report ngaithla ang. 

 

VC 

Khawzawl Wildlife Division hnuaia awm Murlen National Park-ah Tiger 

Census hi neih a ni a, hei hi tun thlatir khan zawhfel a ni a. Khawzawl DFO 

(Wildlife) Pu Lalnunthanga hnena atanga thu dawn danin, Tiger Census Phase - I 

ah hian Murlen Sanctuary-ah Sakei a awm leh awm loh endikna neih a nih bakah 

ramsa dang, Sakei in a ei thin awm zat (Non-Tiger Census) pawh neih tel a ni a, 

Khawzawl DFO Staff te chu Murlen National Park-ah hian ke in an kal chhuak vek 

a, Murlen National Park-ah hian Sakei a awm hriat a ni lova, ramsa dang erawh 

engemawzat an la awm a ni. Khawzawl DFO chuan Tiger Census Phase - III 

(Camera Trapping) kalpui turin an inbuatsaih leh mek tih a sawi a ni. 

 

<><><> 

SERCHHIP KISAN MELA 

 

Serchhip Bazar chung zawlah Agricultural Technology Management Agency 

(ATMA) bultumin, ni hnih awh tur ‘Kisan Mela & Exhibition - 2026’ hawnna hun 

buatsaih a ni. Hawnna inkhawm hi ATMA Project Director Pi Lalchhuansangi’n a 

kaihruai a, Serchhip District Bawrhsap Pu Paul L. Khuma’n Mela hi a hawng a ni.  

 

Kisan Mela-ah hian Department hrang hrang 8 - Agriculture, Horticulture, 

Fisheries, Sericulture, AH & Vety, LRS & WC (Soil), KVK leh ATMA-te bakah 

entrepreneurs-te tan stall 24 zet siam a ni a. Hmasawnna thar an neihte leh thil siam 

leh thar chhuah chi hrang hrangte pho chhuah niin, a thlawna inentirna ‘Animal 

Health Clinic’ leh ‘Plant Health Clinic’ te buatsaih a ni bawk. FPO leh MzSRLM 

hnuaia SHG hrang hrangte bakah agri-input dealer-te an tel tha hle a, hei hian 

ATMA thil tum ber ‘Research-Extension-Farmer’ inthlunzawmna ti chakin, loneitu 

leh entrepreneur-te tan thiamna thar leh eizawnna kawng thar a hawn belh zel beisei 

a ni. 

 

Vawiina Kissan Mela hawnna inkhawmah hian District Agriculture Officer Pu 

Lalchharlian’n Serchhip District-a loneitu thawk tha leh buh thar tamte hnenah 

Farmers Award a hlan a. Khaw Intodelh berah Piler khua thlan niin lawmman hlan 

nghal an ni bawk. 

 

<><><> 

HLA KUNGPUI MUAL 

Mizo Hlakungpui Mual thawh rukna leh Ruby Jubilee lawmna hun vawiin 

khan Minister of State Prof. Lalnilawma leh East Tuipui bialtu MLA Pu 

Ramthanmawia ten an hmanpui a, Minister hian hla phuahthiam mi pahnih leh 

thuziakmi pali chawimawina lungphun a hawng nghal a ni.  

Prof. Lalnilawma chuan Mizo Hlakungpui Muala seng luh thar mi 6 te chu a 

lawmpui thu leh zahna chibai a buk thu a sawi a, mi hlawhtlingte lawmpui a, 

chawimawi tlakte chawimawi zel turin kalkhawm mipuite a sawm a ni. 

Mizo hlakungpui mual thawhruknaah hian hla phuahtu pahnih - Pu Hawva 

(1893-1956) leh Pu Lalmama (1901-1959) te bakah thu ziaktu pali - Capt. LZ Sailo 



(1924-2008), Pi Kawlkungi (1927-2015), Rev. Zairema (1917-2008) leh Pu 

Lalhmingliana Saiawi (1937-2016) te sengluh an ni a, mi 41 sengluh an ni tawh a ni. 

MLA Pu Ramthanmawia pawhin thusawiin sum leh thil hlu danga lei theih 

loh a nih thu sawiin thangthar lo kal leh zel turah a hlutna a pun deuh deuh a beisei a 

ti a ni. 

<><><> 

PROJECT SERVE SAFE FOOD 

 

Health & Family Welfare Dept Food and Drugs Administrationchuan Nestle 

India leh National Association of Street Vendors of India NASVI te tangkawpin 

Project Serve Safe Food Training vawiin khan Aizawlah an buatsaih a, Aizawl leh a 

chhehvela kawng kama ei leh in zuartu Street Food Vendor mi 100 thlan chhuahte 

hnenah training pek a ni a, Mizorama a vawi khatna a ni . 

 

He training hi Food Safety Commissioner Pi K. Lalrinzuali a hmanpui a, 

kawng kama thil zuarte pawimawhna leh zin mite leh hnam dang laka ram hmel 

pholangtu an nih dan te a sawi a. Vawi khat ei siam dan dik lovin nghawng a neih 

thui dan leh fimkhur a ngaih dante tarlangin, training chhim tura thlan chhuah an ni 

chu lawmawm atih thu a sawi a, an thil zir chhuahte a taka hmang tangkai 

chhunzawm nghal turin a fuih bawk.  

 

Nestle India leh NASVI chuan kum 2016 khan Street food Vendor te mumal 

zawka training pe turin thawhhona an duang a. He training paltlang te chu FSSAI 

atangin Food Safety Training and Certification Certificate pek an ni bawk. State tina 

Food Safety Department te nena tang hovin hetiang training hi an buatsaih thin a ni. 

He Project, Serve Safe Food Training hi state 30-ah buatsaih tawh niin Street Food 

Vendor mi sing 9 & 2862 train chhuah tawh an ni. 

 

Trainer-te hi NASVI mi leh sa te niin, training a kalte hi an dawra an 

inthuamna tur leh hmanrua Hygiene Kit bakah Training Certificate te hlan vek an ni 

bawk. 

 

<><><> 

AIR NEWS ON SOCIAL MEDIA 

 

Chanchinthar hi Akashvani Aizawl atanga puan a ni a. AIR News Aizawl 

Youtube Channel, All India Radio News Aizawl Facebook page leh 

newsonair.gov.in ah te chanchinthar hi ngaihthlak leh chhiar theih a dah a ni. 

 

Naktuk zing dar 7 leh a chanve-ah Chanchinthar  puan leh a ni ang. 

 

<><><> 

ELECTION 

 

Vawiin khan Keralam, Assam leh Puducherry Assembly inthlan tluang taka 

neih a ni a.Hriat theih chinah tlai dar 3 thleng khan Assam ah vote zaa 75.91, 

Keralamah vote zaa 62 leh Puducherry ah zaa 72.40 tla a. Heng state leh UT ah te 

hian inthlan thawhkhata neih tur a ni a. Keralam ah Assembly bial 140, Assam ah 

126 leh Puducherry ah bial 30 ah te vote thlak a ni dawn a.  

 



Hetihlai hian vawiin kha West Bengal Assembly inthlan thawhkhatna atana 

candidate te inhnuhdawh theih hun tawp ni leh inthlan thawh hnihna atana 

nomination thehluh hun tawp ni a ni bawk a. State pali leh UT pakhata Assembly 

inthlan vote tla te hi thlaleh May  ni 4 ah chhiar a ni ang. 

 

<><><> 

PM 

 

Prime Minister Narendra Modia chuan mipui aiawh roreltu thlannaah 

hmeichhiate tana chanvo hauhsak chu tun huna thil paiwmawh tak anih thu a sawi a. 

India rama mipui rorelna ti nung thar tur leh mi tam zawk an tel theihna turin 

hmeichhiate chanvo hauhsak a tul thu a sawi. Vawiina Op-Ed a hmannaah he thu  hi 

sawiin Pu Modia chuan hmeichhiate chanvo hauhsak reservation tihkhawtlai chu a 

vanduaithlak a ti a. Tun thla ni 16 hian hmeichhiate tana reservation chungchangah 

hian Parliament thutkhawm a awm dawn tih a sawi a. Kum 2029 Lok Sabha inthlan 

leh State Assembly inthlan lo awm turahte hmeichhiate tana reservation siam chu a 

hun tawh hle a ni a ti bawk. 

 

<><><> 

 


